Cerdd o goffadwriaeth am yr ardderchog arglwydd yn y dyddiau gynt, yr hwn a elwir Trugaredd a fu farw 12 dydd o fis Ionawr 1755, i’w chanu ar Gonsêt Gwŷr Dyfi.
1.

Pob Cristion da ei amynedd, pob lluniedd ddyn llon,
Gwrandewch ar gynghanedd go bruddedd gerbron
Am goffa cydymeth llawn afieth llon wedd;
Mae’n drwm gen-i glywed ei fyned o i’w fedd.

2.

Fe fu’n ŵr cymeradwy yn tramwy pob tre’,

O’r Aifft i dre’ Rufen a Llunden, pob lle,
A’i henw oedd Trugaredd, bu rinwedd i’w ran,

Fe’i claddwyd o’r diwedd, ŵr lluniedd, yn llan.
3.

Yn y dechreuad, bu roddiad i rai,
Ordeinio Trugaredd difwynedd di-fai;
Yr Arglwydd o’r nefoedd a’i lluniodd yn llon
I Adda yn llawn cysur yn brysur gerbron.
4.

Yr oedd y pryd hynny yn ymledu yn y wlad
O frodyr hyfrydol rai duwiol yr un dad:
Heddwch cyhoeddus tra pharchus a Ffydd,

Gonestrwydd a Chariad ar dyfiad bob dydd.

5.

Roedd ynte, Cywybod, trwy fawrglod yn fyw,

Gras a Gwirionedd yn rhwyddedd eu rhyw;
Gair Da a Diniweidrwydd ar gynnydd oedd gynt,

Y rhain a ddarfuon’ yn rhwyddion ar hynt.

6.

Ymadel â’r gwledydd yn ufudd a wnaen’,

Parch na chymeriad na chariad ni chaen’;
Ym mhen mynydd Bethel medd llawer mae’r lle,

Hwn sydd yn aros hyd agorir y ne’.

7.

Bu ynte, Trugaredd, yn bruddedd ei barch

Nes myned yn waeledd iawn rwyddedd i’r arch;
Fe haedde ar ei ddiwedd mewn ffraethedd fodd ffri

Am ddarfod amdano gân iddo gen-i.

8.

Helpio’r tylodion yn union a wnaeth,

I’r gwan bydde yn swcwr dan gyflwr go gaeth;
Bu Adda yn yr anialwch yn wylo’r dŵr hallt,

Fe’i cododd i fyny efo’i deulu, rwy’n dallt.
9.

Fe gadwodd o Noa yn benna’ o bob un

A’i gyflawn hiliogeth dda heleth ei hun;
Lot o’r ufudda’ yn Sodoma yn siŵr

A’r lleill trwy fawr drallod yn darfod mewn dŵr.

10.

Isaac a gadwodd, fe fegiodd yn fawr,
Gwedi iddo fyned trwy ludded i lawr,

A Mosus, ŵr gwaredd wedd luniedd oedd lesg,

Fe’i cododd Trugaredd o yn rhwyddedd o’r hesg.

11.

Bu Joseph mewn carchar oedd liwgar ei lun
Er iddo fyw’n ddiwair ddianair o ddyn;
Fe’i cadwodd Trugaredd mewn rhwyddedd fodd rhad

I ddwad trwy amynedd o’r diwedd i’w dad.
12.

Dôi’r brodyr trwy newyn i ’mofyn am ŷd,

Fe wyddoch eu cyffes a’u hanes o hyd;
Roedd llawer yn yr hollfyd a’i fywyd yn fain,

Fe gadwodd Trugaredd yn rhwyddedd y rhain.

13.

Bu Dafydd yn ogo’; ond gweddїo’r gwir Dduw

Mi gadwodd Trugaredd o yn fwynedd i fyw,
A’r llancie yn y ffwrnes, bu gynnes eu gwaith,

Fe’u cadwodd Trugaredd cyn diwedd y daith.

14.

Fe fydde Trugaredd, bu rinwedd i’w ran,

Ymysg y penaethied yn gweled y gwan;
Troi rhai o’r gwŷr mawrion yn rhwyddion eu rhyw,

Nis gweles er gweiddi y leni mo’i liw.

15.

Cyn clywed ei farw—on’d garw oedd y gwall?—
Mi es cyn wirioned i gerdded yn gall
Tan chwilio am Drugaredd yn fwynedd a fu;
Ni weles-i mo’no yn tario yn ’r un tŷ.

16.

Mi euthum i’r sesiwn, tygaswn ei gael,
Pawb yno oedd bob munud a’i fywyd am fael;
Wrth imi hir dremio neu sbio rhyw sbarc
Mi welwn Genfigen wedd glaearwen yn glarc.
17.

Mynd at foneddigion a beilchion y byd,

Ni chefes mo mhorthi efo’r rheini fawr hyd;
Am sôn am Drugaredd oedd luniedd ei len
Mi gefes mewn cyffro fy mhwnio ar fy mhen.

18.

Mi es at y cybyddion, wŷr tynion eu tai,
Cael yno ryw atebion go rwyddion gan rai:
“Os i chwilio am Drugaredd dwys daeredd doist ti

Dos ymaith yn sydyn, na ’mofyn â mi”.

19.

Myned i ffeirie, rhoi troee ym mhob tre’,
I chwilio am Drugaredd oedd loywedd ei le;
Nid oedd mo’no fo yno er treio pob trad
Nac undyn a adwaene ers dyddie mo’i stad.

20.

Mi es at y person fel cyfion ŵr cu,

Balchder oedd yno yn tendio hyd y tŷ;
Aeth hwnnw yn saith surach a drengach ar droed
Am sôn am Drugaredd a’i rinwedd erioed.

21.

Dallt gwedi hynny ei gladdu fo yn glir,

Nad ydoedd wiw cerdded mewn dwned ar dir;
Mi ymrois i wneud barnad ar ganiad i’r gŵr
I gofio ei ddibendod mewn syndod yn siŵr.

22.

Mae llawer anghenog heb geiniog i’w gael
A llawer dyn truan yn fechan ei fael,

A’r bobol dylodion, rai gwaelion eu gwedd,
Yn wylo’r dydd heddiw am ei fwrw yn ei fedd.

23.

Os hoffa rhai gweinied gael gweled y gwaith
I gofio am Drugaredd cyn diwedd y daith,

I gerdded yr hollwlad rwy’n dirnad nad a’,
Dim clod gan wŷr enwog na cheiniog ni cha’.

24.

Cyn marw Trugaredd, ŵr doethedd, ar dir

Dioddefodd hir adfyd neu glefyd yn glir,
A phawb gwedi ’madel o’i gornel ag e

A gollwng un Trawster trwy lawnder i’w le.

1.

Pob Cristion da i amynedd pob lliniedd ddyn llon,

Gwrandewch ar gynghanedd go brudded ger bron,

Am goffa cydymeth llawn afieth llon wedd,

Mae’n drwm gan i glowed ei fyned o i fedd.

2.

Fe fu’n wr cymradwu yn Tramwu pob Tre,

Or aipht i dre rufen a llynden pob lle,

Ai henw oedd Trigaredd bu rinwedd iw ran,

Fe’i claddwyd or diwedd wr lliniedd yn llan.

3.

Yn y dechreuad bu roddiad i rai,

Ordeinio Trigaredd di fwynedd di fai,

Yr Arglwydd or nefoedd ai lliniod[ ]

I adda’n llawn cysur yn brysur ger b[  ]

4.

Yr oedd y pryd hyny yn ymledu yn y wlad,

O frodur hyfrydol ran diwol run dad,

Heddwch cyhouddus tra pharchus a ffydd,

Gonestrwydd a chariad ar dyfiad bob dydd.

5.

Yr oedd ynte cywybod trwu fawr glod yn fuw,

Gras a gwirionedd yn rhwyddedd i rhuw,

Gair da a diniweidrwydd ar gynydd oedd gynt,

Y rhain a ddarfuon yn rhwyddion ar hynt.

6.

Ymadel ar gwleudd yn ufudd a wnaen,

Parch na chymeriad na chariad ni chaen,

Ymhen mynydd bether medd llawer mae’r lle,

Hwn sudd yn aros yd agorir ne.

7.

Bu ynte Trigaredd yn bruddedd i barch

Nes myned yn waeledd iawn rwyddedd ir arch,

Fe heudde ar i ddiwedd mewn ffraethedd fodd ffri,

Am darfod am dano gân uddo gin i.

8.

Helpio’r Tyledion yn inion a wnaeth,

Ir gwan bydde’n swccwr dan gyflwr gogaeth,

Bu adda’n r anialwch yn wulo’r dwr hallt,

Fe cododd i fynu efo i deulu’r wi’n dallt.

9.

Fe gadwodd o Noah yn Benna o bob un,

Ai gyflawn hiliageth dda heleth i hyn,

Lot or ufudda yn Sodoma’n siwr

Ar lleill trwu fawr drallod yn darfod mewn dwr.

10.

Isacc a gadwodd fe fegiodd yn fawr,

Gwedi uddo fyned trwu ludded i lawr,

A Moses wr gwaredd wedd liniedd oedd lesg,

Fe’i codedd trigaredd on rhwyddedd or hesg.

11.

Bu Joseph mewn carchar oedd liwgar i lun,

Er iddo fuw’n ddiwair ddi anair o ddyn,

Fe i cadwodd trigaredd mewn rhwyddedd fodd rhad,

I ddowad trwu a mynedd or diwedd iw dad,

12.

Dou’r brodur trwu newyn i mofyn am yd,

Fe wuddoch i cyffes ai hanes o hyd,

Roedd llawer yn’r holl fyd ai fowyd yn fain,

Fe cadwodd trigaredd yn rhwyddedd y rhain.

13.

[ ]Dafydd yn o go ond gweddio’r gwir Dduw,

Mi[  ]wedd trigaredd o’n fwynedd i fuw.

Ar llancie yn y ffwrnes bu gynes i gwaith,

Fei cadwodd trigaredd cun diwedd y daith.

14.

Fe fydde Trigaredd bu rinwedd iw ran,

Yn mysg y penaethied yn gweled y gwan,

Troe rai or gwyr mowrion yn rhwyddion i rhuw,

Nis gwelais er gweiddi y leni moi liw.

15.

Cun clowed i farw ond garw oedd y gwall,

Mi eis cun wirioned i gerdded yn gall,

Tan chwilio am drigaredd yn fwynedd a fu,

Ni welais i mono yn tario yn ’r un ty.

16.

Mi euthum ir sesiwn dy gaswn i gaul,

Pawb yno oedd bob munud ai fowyd am faul,

Wrth imi hir dremio nesbio rhuw sbare,

Mi welwn genfigen wedd glaer wen yn glare.

17.

Mynd at foneddigion a beilchion y byd,

Ni chefes mo mhorthi efo’r heini fawr hyd,

Am Sôn am drigaredd oedd liniedd i lenn,

Mi gefes mewn cyffroy mhwni o’n ar fy mhenn.

18.

Mi eis at y cybyddion wyr tynion i tai,

Cael yno ruw atebion go rwyddion gun rai,

Os i chwilio am drigaredd dwus daeredd doist i,

Dos ymeth yn sydyn na mofyn a mi.

19.

Myned i steirie rhoi troue ymhob tre,

I chwilio am drigaredd oedd loewedd i le,

Ni oedd mono fo yno er treio pob trat,

Nag undyn a dwaene ers dyddie moi stat.

20.

Mi eis at y person fel cyfion wr cu,

Balchder oedd yno y Tendio hyd y Ty,

Aeth hwnw yn saith surach a drengach ar droud,

Am son am drigaredd ai rinwedd erioud.

21.

Dalld gwedi hyny fi gladdu fo’n glir,

Nad ydoudd wiw cerdded mewn dwned ar dir,

Mi ymrois i wneud barnad ar ganiad ir gwr,

I gofio i ddibendod mewn syndod yn siwr.

22.

Mae llawer anghenog heb geiniog iw gaul,

A llawer dyn truan yn fechan i faul,

Ar bobol dylodion ’r ai gwaelion i gwedd,

Yn wylo’r dydd heddiw am i fwrw yn i fedd.

23.

Os hoffa rhai gweinied gael gweled y gwaith,

I gofio am drigaredd cun diwedd y daith,

I gerdded yr holl wlad rwi’n dirnad nad a,

Dim clod gan wyr enwog na cheiniog ni cha.

24.

Cun marw trigaredd wr doethedd ar dir,

Dioddefodd hir adfyd ne glefyd yn glir,

A phawb gwedi madel oi gornel age,

A gollwng un trawster trwu lownder iw le.

Hugh Jones Llangwm ai Cant

Teitl yr wynebddalen

Ar ail Cerdd o goffadwriaeth [  ] yr ardderchog Arglwydd yn y dyddiau gynt yr hwn a elwir Trigaredd a fu farw 12 dydd o fis Jonawr 1755, iw chanu ar gonset gwyr dyfi.

Y testun 

Argraffwyd yn yr Amwythig tros Evan Ellis. Nid oes dyddiad ar yr wynebddalen.

